
Abstract. Introduction. The history of famine in Kazakhstan during the early 1930s is a relatively 

under-researched topic in Russian historiography. This explains the growing public interest in the 

subject. This article provides a brief overview of Kazakh and foreign scientific literature on the famine 

of the 1930's. The purpose and objectives of this study is to identify and objectively analyze gaps in 

the history of Kazakhstan in the context of the policy of forming the historical consciousness of 

Kazakh society; a comparative analysis of various descriptions and interpretations of domestic and 

foreign scientific literature, and published archival sources on the famine in Kazakhstan                                   

in 1931–1933. Materials and methods. The main research materials are monographic works, 

collections of documents, articles published on the topic by domestic and foreign researchers. The 

principles of objectivity and historicism were used as methodological approaches in conducting the 

research. In addition, the methods of analysis, synthesis, retrospective, comparative-historical, and 

historical-typological were used in the study of this problem. Results. The content and focus of 

historical research in the works under consideration are described, as well as areas of scientific interest 

are identified. Conclusion: Researchers from Kazakhstan and a number of foreign countries have 

made significant contributions to the study of the history of famine in Kazakhstan. 

Аңдатпа. Кіріспе. 1930 жылдардың басындағы Қазақстандағы ашаршылықтың                                        

тарихы – отандық тарихнамадағы толық зерттеле қоймаған тақырыптардың бірі. Бұл осы 

мәселеге қазіргі қоғам тарапынан сұраныстың тұрақты түрде артуын түсіндіреді. Бұл мақалада 

ХХ ғасырдың 30-шы жылдардағы ашаршылық мәселесі бойынша отандық және шетелдік 

ғылыми әдебиеттер және жарияланған деректерге қысқаша тарихнамалық шолу берілген. 

Зерттеудің мақсаты және міндеттері – тәуелсіз Қазақстан қоғамының тарихи санасын 

қалыптастыру шеңберінде қазақ тарихының ақтаңдақтарын ашу және объективті зерделеу, 

1931–1933 жылдары Қазақстан аумағындағы ашаршылық мәселесі бойынша отандық және 

шетелдік ғылыми әдебиеттерді және жарияланған деректерді сипаттау мен түсіндірудің 

әртүрлі нұсқаларын салыстырмалы талдау болып табылады. Материалдар мен әдістер. 

Зерттеудің негізгі материалдарын тақырып бойынша жарық көрген отандық және шетелдік 

зерттеушілердің монографиялық жұмыстары, құжаттар жинақтары, мақалалар құрайды. 

Зерттеу барысында әдістемелік тәсілдер ретінде объективтілік, тарихилық ұстанымдар 

басшылыққа алынды. Сонымен қатар, тақырыпты зерделеуде белгіленген мәселені зерттеуде 

талдау, синтез, ретроспективті, салыстырмалы-тарихи, тарихи-типологиялық әдістер 

қолданылды. Нәтижелер. Қарастырылған зерттеу еңбектердің тарихнамалық бағыттарының 

мазмұны мен бағыты сипатталып, зерттеу қызығушылықтарының бағыттары анықталды. 

Қорытынды. Қазақстан және бірқатар шет елдердің зерттеушілері қарастырылып отырған 

Қазақстандағы ашаршылық тарихын зерделеу бойынша елеулі жұмыстар атқарылған. 

Түйін сөздер: Қазақстан, тарихнама, ашаршылық, ұжымдастыру, отырықшыландыру,                             

астық даярлау, геноцид, демографиялық құлдырау  

Аннотация. Введение. История голода в Казахстане начала 1930-х годов является одной из 

малоизученных тем в отечественной историографии. Это объясняет растущий интерес 

общественности к данной теме. В статье дается краткий историографический обзор 

отечественной и зарубежной научной литературы и опубликованных источников по проблеме 

голода 1930-х годов. Целью и задачами данного исследования является выявление и 

объективный анализ пробелов в истории Казахстана в контексте политики формирования 

исторического сознания казахстанского общества; сравнительный анализ различных 

вариантов описания и интерпретации отечественной и зарубежной научной литературы, и 

опубликованных архивных источников по проблеме голода в Казахстане 1931-1933 годов. 

Материалы и методы. Основными материалами исследования являются монографические 

труды, сборники документов, статьи, опубликованные по теме отечественными и 

зарубежными исследователями. В качестве методологических подходов при проведении 

исследования были использованы принципы объективности и историзма. Кроме того, при 

изучении обозначенной проблемы использовались методы анализа, синтеза, 

ретроспективный, сравнительно-исторический и историко-типологический. Результаты. 

Описаны содержание и направленность исторических исследований в рассматриваемых 

работах, а также определены области, представляющие научный интерес. Заключение: 

Исследователи из Казахстана и ряда зарубежных стран внесли значительный вклад в изучение 

истории голода в Казахстане. 

Ключевые слова: Казахстан, историография, голод, коллективизация, седентаризация, 

заготовка зерна, геноцид, демографический кризис 

Кіріспе 

Қазақстандағы 1931–1933 жж. жаппай ашаршылық тақырыбын зерделеу – тарихи 

жадыны сақтау, тарихи тәжірибені зерделеу, әлеуметтік-психологиялық аспектілерін талдау, 

осындай қайғылы оқиғалардың алдын алу және қайғы-қасірет пен құрбандар санын тану үшін 

аса маңызды болғандықтан, отандық тарихнамадағы өзекті тақырыптардың алдыңғы 

қатарынан орын алады. Сындарлы кезең тақырыптарын ұжымдық жады мен тарихи санамызға 

дұрыс сіңіру, ұлттық болмыстың дұрыс қалыптасуына ықпал етері сөзсіз.  

ҚР Президенті Қ.К. Тоқаев өзінің 2021 ж. 5-қаңтарындағы «Тәуелсіздік бәрінен қымбат» 

атты мақаласында және 2023 ж. 17-маусымда Түркістандағы ІІ Ұлттық Құрылтайдағы 

«Әділетті Қазақстан – Адал азамат» баяндамасында және 2023 ж. 3-қаңтарында                                        

«Егемен Қазақстан» газетіне берген сұхбатында тарихи сананы нығайту мәселесіне үлкен мән 

берген-ді. Себебі, өзінің мемлекеті мен ұлтының өткен тарихы жайлы танымы болмай, 

мемлекеттің прогрессивті дамуы мүмкін емес. Өткен ғасырдың 1931–1933 жылдардағы үлкен 

аштық зұлматы Ұлт жадында мәңгілікке жазылатын өткен тарихымыздың бір парасы. Отар 

елдің тарихын отарлаушы ел жазатындықтан, бұл аштық тарихы бойынша біздің 

білетінімізден білмейтін ақтаңдақ тұстары көп. Қазақ халқының қиын-қыстау кезеңдерінің 

шынайы тарихын зерделеу – тәуелсіздіктің қадірін жете түсініп, оны дәріптеуге жетелейді. 

Қазақстан Республикасы тәуелсіздігінің 4-ші онжылдығында тарих ғылымының алдында 

мемлекеттік бағдарламаларды іске асыру барысында шетелдік және отандық тарих 

ғылымының әдіснамасы мен әдістемесінің қол жеткізілген деңгейін, жаңа тұжырымдамалық 

тәсілдер мен жаңа дереккөздерді ескере отырып, тарихи өткенді қайта қарауға байланысты 

жаңа міндеттер тұр. Тарихи дереккөздерге жүгіну арқылы ғана бұл күрделі және әлі де толық 

шешімін таппай келе жатқан мәселенің әдіснамалық және фактілік аспектілері бойынша дұрыс 

қорытынды жасауға болады. 

 

Материалдар мен әдіс-тәсілдері  

Мақаланы жазуда Қазақстанда 1930 жылдардың басындағы ашаршылық тақырыбы 

бойынша жарық көрген отандық және шетелдік зерттеушілердің деректі және монографиялық 

жұмыстары, құжаттар жинақтары, бұқаралық ақпарат құралдарында, жарияланған 

мақалаларды талдау негізінде жүргізілді. Зерттеу барысында әдістемелік тәсілдер ретінде 

объективтілік, тарихилық ұстанымдар басшылыққа алынды. Сонымен қатар, тақырыпты 

зерделеуде белгіленген мәселені зерттеудің проблемалық-хронологиялық, салыстырмалы-

тарихи, тарихи-типологиялық және басқа әдістерінің маңызы зор болды. 

 

Талқылау 

Кеңес дәуірінде Қазақстанның көрнекті ғалымдарының аграрлық тарихына                                     

қатысты іргелі зерттеулері жарық көрді (Ә.Б. Тұрсынбаев, Г.Ф. Дахшлейгер. Б.Ә.                                        

Нұрпейісов Қ.Н. және т.б.). Маркстік-лениндік әдістеменің үстемдігі кезінде ашаршылықтың 

себептері қазақ даласын циклді түрде дүр сілкіндірген қуаңшылық, жұт, ауа райының 

қолайсыздығы т.б. табиғи апаттар салдарынан деп көрсетілді. Шығармаларда партия 

органдарының аштықпен күресудегі рөлі атап көрсетіліп, әсіресе, аштыққа қарсы күрес өз 

ұстанымдарын нығайту үшін қиындықтарды қолдануға тырысқан таптық жаудың 

қарсылығымен және байлар мен кулактардың мемлекеттің шешімдерінің орындалуына қарсы 

ел ішінде іріткі салу салдарымен байланыстылығына басымдық берілді (Дахшлейгер, 2015: 

165). Дегенмен, кеңес тарихшыларының еңбектерінде коммунистік әдістеменің шектеулілігіне 

қарамастан құнды деректік материалдар, аштық жылдарға шолулар мен тұжырымдар бар. 

1980 жылдардың аяғы мен 90 жылдардың басында қазақ ғалымдарының жаппай 

ашаршылық пен көші-қонға әкелген қазақ ауылындағы әлеуметтік-экономикалық деформация 

мәселелерін қарастырған еңбектері пайда болды. Олардың қатарында М.Қ. Қозыбаев,                                   

К.Н. Нұрпейісов, Қ.С. Алдажұманов, Т. Омарбеков, Ж.Б. Абылхожиннің еңбектері құнды. 

Аталған ғалымдардың еңбектері ХХ ғасырдағы Қазақстан тарихын зерттеудің теориялық-

әдістемелік негізі болып табылады.  

1930-шы жылдардағы ашаршылық туралы алғаш рет 1989 жылы М.К. Қозыбаев,                                     

Ж.Б. Абылхожин, М. Б. Тәтімовтердің «Қазақстандық қасірет» атты зерттеу мақалалары 

жарық көрді. Авторлар аштықты көшпелі және жартылай көшпелі қазақтардың ұжымдастыру 

саясатымен қатар «отырықшыландыруды» жүргізумен байланыстырды (Абылхожин және 

т.б., 1989: 53–71). Аталмыш мақала Кеңестік Қазақстан тарихының қасіретті беттерін 

бағалаудың әдіснамалық тұжырымдамаларын белгіледі, кейіннен оның көптеген ережелері 

«Қазақстандағы ұжымдастыру: шаруалар қасіреті» (Қозыбаев және т.б., 1992: 36) атты 

зерттеуге негіз болды. Белгілі демограф М. Тәтімов 1989 жылы мемлекеттік статистиканы 

талдау негізінде отырықшылық пен ұжымдастыру кезіндегі аштық пен індеттен өлгендердің 

шамамен саны: 2 миллион 20 мың адам, көшпелілер 616 мың, оның ішінде 205 мыңы шетелде 

(Татимов, 1989: 124), - деп көрсетті. Сонымен бірге аштық мәселесі бойынша демограф                               

А.Б. Ғалиевтің «Голод в Казахстане 1932–1933 гг.» (Галиев, 1988: 11–16) атты зерттеуін және 

1991 жылы М.Х. Асылбековпен бірлесіп шығарған «Қазақстандағы әлеуметтік-

демографиялық процестер» кітабын (Асылбеков, Галиев, 1991: 192) атап өтуге болады. 

Докторлық диссертациясының авторефератында А.Б. Ғалиев аштықтан, аурудан және                                         

көші-қоннан қазақтардың демографиялық шығыны 1 610 000 адамды құрайтындығын 

көрсеткен (Галиев, 1994: 16). Дегенмен аталмыш тақырып аясында ғалымдар тарапынан іргелі 

зерттеулерге еліміз тәуелсіздік алғаннан кейін ден қойды. 
 

Нәтижелер 

1991 жылдың қараша мен 1992 жылдың желтоқсан айлары аралығында Қазақстан 

Республикасы Жоғарғы Кеңесі Президиумының комиссиясы ұжымдастыру кезінде ашаршылыққа 

әкелген нормативтік құқықтық актілерді зерделеу бойынша жұмыс жасады. Оның 

қорытындысында қазақ этносы аса қатыгез геноцидке ұшырап, ашаршылық пен соған байланысты 

індеттерден, сондай-ақ табиғи өлімнің жоғары деңгейінен халық 2,2 миллион адам, яғни бүкіл 

халқының 49 пайызынан айырылды деп көрсетіледі (Егеменді Қазақстан: 1992). 

1930-шы жылдардағы ашаршылық тақырыбына арналған алғашқы құжаттар жинағы 

1998 жылы Ш.Ш. Уәлиханов атындағы Тарих және этнология институтының Қазақстан 

Республикасы Президентінің Архивімен және Қазақстан Республикасының Орталық 

Мемлекеттік Архивімен бірлесе даярлауымен жарық көрді. (Насильственная 

коллективизация, 1998: 263). Сонымен қатар, ашаршылық тақырыбына қатысты архив 

құжаттарын жинау жұмыстарына өлкетанушылар да белсене атсалысты (Из истории 

величайшей, 2005: 268). Аталған мәселе ауқымында, Солтүстік Қазақстан халқының 

күнделікті өміріне аштықтың әсері туралы мәселе әлі де зерттеу үшін өзекті болып табылады. 

Осы орайда, ғалымдар Ж. Қасымбаев (Касымбаев, 1998: 174), Ғ.А. Алпыспаева                                                    

(Алпысбаева, 1997), сонымен қатар демограф А.Н. Алексеенко (Алексеенко, 1993: 126), 

Малышева М.П. (Малышева, 2002) және т.б. еңбектерін атауға болады. Жергілікті жерлердегі 

өлкетанушылардың ізденістері 1930-шы жылдардағы ашаршылықтың тұтас бейне-суретін 

сомдау үшін де аса маңызды жұмыс екенін атап өткен жөн. 

Осы жылдардағы ашаршылық құрбандарының нақты жалпы санын анықтауда талпыныс 

танытып жүрген ғалымдар қатарында А.Н. Алексеенконы атап өтуге болады. Ол 

ашаршылықтан зардап шеккендер туралы қазақстандық тарихшылар мен демографтардың 

жарияланымдарын талдай келе, шығын санын анықтауға тырысқан. Оның есептеулерінде 

аштықтан зардап шеккендер ғана емес, сонымен бірге қуғын-сүргінге ұшырап, жер 

аударылғандар, яғни 1930 жылдардағы қазақ халқының жалпы шығыны да ескерілген. 

Демограф ғалым әр жас тобындағы адамдардың саны 1926 жылдан 1939 жылға дейін қанша 

өмір сүретінін бақылау үшін жасты жылжыту әдісін қолданған. Өзінің есептеулерінде                                        

ол 12 жыл ішінде табиғи себептерден қайтыс болғандар туралы мәліметтер жас топтарын 

салыстыру арқылы анықталған шығындардан алып тастаған. Барлық түзетулерді ескере 

отырып, оның айтуынша, тек қазақ халқының шығыны – 1840 мың адамды немесе                                    

1930 ж. халық санының 47,3 %-ын құраған. Сонымен қатар Қазақстаннан 1 миллионға жуық 

қазақ босып кеткендігін жазған (Алексеенко, 2000: 19). 

1992 жылы парламент комиссиясында жұмыс істеген және Қазақстан Республикасы 

Ұлттық қауіпсіздік комитетінің архивтерімен танысқан тарихшы Т. Омарбеков кеңес 

басшылары ашаршылық нәтижесіндегі халық шығынын әдейі төмендетіп көрсеткен деп 

есептейді. Ол 1931 жылдан 1933 жылға дейін ашаршылық құрбаны болған және көшіп кеткен 

қазақтардың нақты саны 3 млн-нан асқан деген қорытындыға келген. Т. Омарбеков 1997 жылы 

жарық көрген «20–30-жылдардағы Қазақстан қасіреті: көмекші оқу құралы» атты көлемді 

еңбегінде ашаршылық мәселесіне кеңінен тоқталады. Ғалым бұл еңбегінде ашаршылықтың 

алғышарттары болған астық пен ет дайындауға байланысты орталықтың төтенше 

шараларының ауыр зардаптарын, ірі бай меншіктерін тәркілеу мен ауқатты шаруаларды тап 

ретінде жою және оның қазақ қоғамы үшін ауыр салдарын зерделейді. Байлар мүлкін 

тәркілеуге және күштеп ұжымдастыруға қарсы 1929–1931 жылдары орын алған халық 

наразылықтарының ауқымы мен салдарына тоқталады. Қазақстанда жүргізілген осы 

науқандардың отырықшылыққа көшіруге ұласқаны – қазақтардың жаппай ашаршылыққа 

ұшырап, көрші елдерге ауа көшуіне мәжбүр еткендігін тарихшы ғалым жергілікті, сондай-ақ 

Ресей Федерациясының орталық архив құжаттары негізінде, нақты деректермен егжей-тегжей 

баяндайды (Омарбеков, 1997). Сол сияқты Т. Омарбековтың 2011 жылы жоғарыда аталған 

мәселелер толық қамтылған «Қазақстандағы аштық: себептері, ауқымы және нәтижелері 

(1930–1933)» атты антологиясы жарық көрді (Омарбеков, 2011: 203). Т. Омарбековтің «Арыс» 

баспасынан 2019 жылы жарық көрген Ашаршылық атты еңбегінде ғалымның соңғы отыз жыл 

бойы зерттеген Ашаршылық тақырыбының негізгі қорытындылары баяндалып, алапат 

аштықтың негізгі себептері анықталады. Тарихшы ғалым Қазақстандағы ашаршылықтың 

себебі – кеңестік биліктің ауыл шаруашылығындағы асыра-сілтеу реформалары мен 

науқаншылдықтың нәтижесі деп есептейді. Қынадай қырылып, босқыншылыққа ұшыраған 

қазақтардың сан мөлшері архив деректерімен салыстырыла отырып нақтыланған                                  

(Омарбеков, 2019).  

Е. Сыдықовтың Семей қаласында 2010 жылы шыққан «Гонимые голодом» құжаттар 

жинағында 1930-шы жылдардың басында аштықтан Сібірге бас сауғалаған қазақтар жөнінде 

мол ақпарат қамтылған (Сыдыков, 2010). Құжаттар жинағы бұрын-соңды болмаған 

ашаршылықтан бұрынғы Дала өлкесінің және Жетісу қазақтарының шекаралас Сібір жеріне 

босқыншылыққа ұшырағанын құжаттар негізінде айғақтайды. Құрастырушылар табылған 

материалдар негізінде Батыс және Шығыс Сібірге Қазақстан жерінен бұрынғы мәліметтерде 

айтылып жүргендей босып барған қазақ саны 50 мың емес, 100 мыңға жуық қазақ жан 

сауғалаған деген қорытындыға келеді. Және табылған құжаттар негізінде ашаршылықтан 

босқыншылыққа ұшыраған қазақтардың Сібір жеріндегі ареалын анағұрлым кең болғандығын 

көрсетеді (Гонимые голодом, 2010: 42). Жинақтағы құжаттарды орналастыру жүйесі 

хронологиялық реттілік бойынша тарауларға топталып, барлығы 359 құжат енгізілген. Мұнда 

бір реттік нөмірмен бірнеше құжаттар біріктіріліп берілген. Барлық жарияланған құжаттар 

Новосібір облысының мемлекеттік архивінен алынған. 1930 жылдан 1936 жылға дейін Батыс 

Сібірдің аймақтық әкімшілік орталығы болған Новосібірскінің 1930-жылдардағы облыстың 

партия және мемлекеттік органдарының (білім беру, денсаулық сақтау, азшылық ұлттар және 

т.б.) қазақтардың көршілес Сібірге қоныс аударуы туралы негізгі хат алмасулар (қаулылар, 

бұйрықтар, директивалар және т. б.) ұсынылған. Құрастырушылар Новосібір облысының 

мемлекеттік архив қорларынан әртүрлі үлгідегі қызметтік құжаттар келтірген: актілер, 

баяндамалар, есептер, жиналыс хаттамалары, хат-хабарлар, шағымдар және т.б. Келтірген 

құжаттар арқылы қазақтардың көршілес Сібірге қоныс аударуы туралы және босқын 

қазақтарды орналастыру және басқа көмек көрсету мәселелері қарастырылады. Ұсынылған 

архив материалдары аштықтан Сібір жеріне жан сауғалаған босқын қазақтардың және 

олардың балаларының мүшкіл халі туралы толық мәлімет береді. 

Қазақстан Республикасы Президентінің Архиві ашаршылық тақырыбы бағытында 

ауқымды ғылыми-зерттеу жұмыстарын жүргізу нәтижесінде «Қазақ ауылының қасіреті                                      

1928–1934 жж» архивтік құжаттар жинағын көпшілікке ұсынды. Жинақтың                                           

1928–1929 жылдар кезеңін қамтитын бірінші томы 2013 жылы жарық көрсе (Трагедия 

казахского аула, 2013), 1929–1932 жылдар кезеңін қамтитын екінші томы 2018 жылы жарық 

көрді (Трагедия казахского аула, 2018). Басылымда Қазақстан Республикасы Президенті 

архивінің және Қазақстан Республикасының Орталық мемлекеттік архивінің құжаттары 

жинақталған. Құжаттар жинағының екінші томында дәстүрлі қазақ ауылының өміріндегі 

түбегейлі қайта құру: күштеп ұжымдастыру, байларды жою, отырықшылықтандыру 

үдерістерін қамтитын құжаттар жарияланған. Аса қатаң әкімшілік шаралармен жүргізілген 

бұл реформалар, сондай-ақ астық, мал етін дайындау және т.б. жаппай дайындау науқандары 

Қазақстандағы аштық дағдарысының күшеюіне, халықтың республикадан және елден 

тысқары босып кетуіне, қарулы қақтығыстарға, көтерілістерге әкелгендігін көрсетеді. Сол 

кезеңдегі елдегі нақты жағдай туралы мәліметтерді қамтитын бұл құжаттарға «құпия» және 

«өте құпия» деген белгілер қойылған және бұл құжаттардың басым бөлігі ғылыми айналымға 

алғаш рет енгізілген. 

2022 жылы «ХХ ғ. 30-жылдардың басындағы жаппай ашаршылық кезеңіндегі Орталық 

Азия республикаларына қазақ көшпелілерінің «босып бару және бейімделу» тақырыбындағы 

Ш.Ш. Уәлиханов атындағы Тарих және этнология институты мамандарының жетекшілігімен 

ғылыми жобаны жүзеге асыру нәтижесінде «Қазақтар Орталық Азияда: тарихы мен 

тағдырлары (1920–1950)» атты ұжымдық монографиясы жарық көрді. Онда 1930 жылдардағы 

ашаршылық мәселесі және ашаршылықтан босқындардың көршілес кеңестік Орта Азия 

республикаларының территориясына қоныс аударулары зерделенген (Казахи в Средней 

Азии..., 2022). 

2021 жылы ашаршылық жылдарынан сыр шертетін бес томдық «Ашаршылық. Голод. 

1928–1934. Документальная хроника» атты деректік шежіре жинағы жарық көрді.                                             

Бұл жинақтардың 1-ші томында 1928–1929 жылдары Қазақстанда жүргізілген байларды 

тәркілеу науқаны мен астық, ет дайындау науқандарына қатысты құжаттар жинақталған. 

Жинақтың 2–4 томдарын зерттеу тақырыбымызға қатысты аралықты, яғни 1930–1933 

жылдарды қамтитын құжаттар мен материалдар құрайды. Осы үш томда Қазақстанның ауыл 

шаруашылығы экономикасын кеңестік жаңғырту кезеңінен дерек беретін құжаттар 

ұсынылған. Әр алуан дереккөздер қазақ ауылдарын күштеп ұжымдастыруға байланысты 

қайғылы оқиғаларды баяндап, бай мен кулактарды тап ретінде тәркілеу және жою саясатын 

ашады, қазақ ауылында шиеленіс пен наразылықтардың өсуін көрсетеді. Терең аграрлық 

дағдарыс қазақ даласындағы бұрын-соңды болмаған экономикалық катаклизмдердің, 

әлеуметтік-демографиялық сілкіністердің және кең ауқымды ашаршылықтың бастаушысы 

болғандығын дәйектеледі. Жинақта осы апаттың объективті көрінісін беретін сол дәуірдің 

құжаттары – декреттер, қаулылар, резолюциялар, хаттамалар, есептер, анықтамалар, 

статистикалық мәліметтер, азаматтардың өтініштері арқылы деректелген қайғылы оқиғалар 

баяндалады. Жалпы ұсынылған деректі шежіре Қазақстанның ауыл шаруашылығының 

ауқымды модернизациясын және оның қазақ халқы үшін зардаптарын көрсетеді. 

Құжаттар жинағының 5-ші томы аштық куәгерлерінің естеліктеріне арналған. Естеліктер 

орталықтың индустрияландыруды ауыл шаруашылығы есебінен жүргізу саясатының нәтижесі 

мал өсірумен айналысып келген қазақ шаруаларына астық салығын міндеттеуге, ал ол өз 

кезегінде олардың тез арада кедейленуіне алып келгендігін көрсетеді. Көптеген естеліктерде 

қазақ қоғамы күтпеген модернизациялау саясатының дәйексіз, асығыс жүргізілгендігі 

айтылады. Естеліктер малынан, күнкөріс қорларынан айырылған халықтың тентіреп, босқын 

болып кеткендігін айғақтайды. Тіршілік көзі төрт түлік малы болған қазақ, малдан айырылған 

соң бірден қиын жағдайға душар болған. Мал басының күрт азаюы халықтың жағдайын 

нашарлатып, азық таба алмай ашығып, қырылуына ықпал етті. Естеліктер негізгінен осы 

шындықты дәлелдейді. 

Тарихшы Сұлтан Әкімбековтің 2021 жылы жарық көрген «Революция мен ашаршылық 

аралығындағы қазақтар» атты кітабының мазмұны Ресейдегі азамат соғысы, Қазақ Кеңестік 

Социалистік автономиясының құрылуымен қатар, ашаршылық кезеңін де қамтиды. Мұнда 

КСРО-дағы экономика мен әлеуметтік өмірді түбегейлі жаңарту бағытындағы ұмтылыстар 

дәстүрлі қазақ қоғамына күйрете соққы берілгендігі жүйелі түрде баяндалады. Бұл КСРО-ның 

көптеген аймақтарын шарпыған алапат ашаршылықтың маңызды себептерінің бірі болған. 

Автордың көрсетуінше мұндай экономикалық жаңғырту Қазақстанда аса ауыр шығындарға 

әкелуімен көрініс алған. Бұл қазақтардың үйреншікті әлемінің толық жойылуымен 

байланысты болды деп тұжырымдайды. Жалпы, қазақ қоғамы үшін 1930–1936 жылдар 

аралығы аса ауқымды сілкіністер кезеңі көптеген адамдардың өмірін қиған ашаршылық 

қасіреті мен бір мезгілде қоғамның дәстүрлі әлеуметтік құрылымының жойылуымен 

байланысты болды. Әлеуметтік құрылымына негізделген қазақ қоғамы өзінің тұтастығынан 

айрылды, демек, мемлекет үшін маңызын да жоғалтты. Қазақтар өздерінің бұрынғы 

құрылымынсыз КСРО-да құрылған түбегейлі жаңа мемлекеттік және қоғамдық жүйенің 

элементтеріне айналды. Енді қазақтардың алдында жаңа жағдайларға бейімделу міндеті тұрды 

және мұны бұрынғыдай қауым ретінде емес, жеке негізде жасау міндеті тұрды. Автор сонымен 

бірге қазақтар өзінің ұлттық-территориялық автономиясының шегінде өзінің субъективтілігін 

оның барлық формалдылығына қарамастан сақтап қалды, – деген тұжырым жасайды 

(Акимбеков, 2021: 496). 

1931–1933 жылдардағы ашаршылықтың куәгерлері мен олардың ұрпақтарының 

естеліктерін жинау Қазақстанның барлық аймақтарындағы тарихшылардың маңызды 

міндеттерінің бір болып табылады. Осыған сәйкес Ш.Ш. Уәлиханов атындағы Тарих және 

этнология институты мамандарының жетекшілігімен жүзеге асырылған «Қазақстандағы 

1931–1933 жылдардағы жаппай ашаршылық куәгерлерінің және олардың ұрпақтарының 

естеліктер сериясын (20 томдық) дайындау және басып шығару» жобасы аясында көп сериялы 

басылымның Әулие-Ата өңіріндегі және Алматы облысындағы ашаршылыққа арналған І-ші 

(Әулие-Ата өңіріндегі, 2024) және ІІ-ші (Алматы облысындағы, 2024) томдары жарық көрді. 

Бұл жинақтарда аталған облыстардың ашаршылық куәгерлері мен олардың ұрпақтарының 

естеліктері топтастырылған. Ашаршылық куәгерлері мен олардың ұрпақтарының алғаш рет 

ғылыми айналымға енгізіліген естеліктері айтылған тарихтың маңызды үлгісі ретінде және 

ондағы мәліметтердің ашаршылық ақиқатын ашуға балама тарихи дерек ретіндегі де маңызы 

зор. Естеліктердегі қайта-қайта кездесетін ашаршылық туралы фактілердің мазмұны 

келесідей: 30-шы жылдардағы ұзаққа созылған қуаңшылық; аштықтың үкімет тарапынан 

мойындалмағандығынан көмектің көрсетілмегендігі; ауылшаруашылығындағы 

реформалардың қазақ халқының экономикалық тірегінің жойылуына алып келгендігі; 

үкіметтің астық пен малды күштеп тартып алуы. Сонымен қатар естеліктерде үкімет 

тарапынан ауылшаруашылығындағы жүргізілген реформалардың салдарынан қазақ 

отбасыларының бірте-бірте аштыққа қалай ұшырағандығы суреттеледі. Естеліктердегі мұндай 

сұхбаттар ашаршылықты зерттеуде үкіметтің құрғақ құжаттарының мазмұнын аша түсіп, 

қасіреттің жасырылған тұстарынан мол мәліметтер береді.  

Сол сияқты осындай естеліктерге негізделген зерттеулердің қатарында                                              

А.Т. Абдуллинаның «Қазақстандағы 1930 жылдардағы ашаршылық туралы куәгерлердің 

естеліктері: деректану мәселелері және күнделікті өмірдің көрінісі» атты зерттеу мақаласын 

атауға болады (Абдуллина, 2021). Мақалада куәгерлердің ашаршылықты бастарынан 

өткергендігі жөнінде архивтердің жеке қорларында, жарияланған басылымдарда сақталған 

мемуарлары мен естеліктері негізінде баяндалады. Бұл дереккөздер ҚР Орталық мемлекеттік 

архивінің жеке қорларында сақталған белгілі қаламгерлердің, белсенді комсомол жастарының 

ашаршылық кезіндегі күнделікті өмірден сыр шертетін отбасылық және басқа оқиғалар 

жайында құжаттар топтамасынан алынған. Естеліктер негізінен көшпелілерді күштеп 

ұжымдастыру және отырықшыландыру жылдарында Қазақстандағы ауыр күнделікті өмір 

туралы мәліметтерді қамтиды. Жоғарыда атап өткеніміздей мұндай, яғни ашаршылық 

обьектісі болған куәгерлер деректері, сырттан берілген субьективті баяндауларды толықтыру 

мүмкіндіктерімен бағалы.  

Қазақстан аумағындағы 1930-шы жылдардағы ашаршылық тақырыбы шетелдік 

зерттеушілердің де назарынан тыс қалған жоқ. КСРО-ның кезінде-ақ бұл тақырыпқа барған 

зерттеушілердің еңбектерінде әрине деректердің тапшылығы байқалды. Дегенмен шетел 

асқан, әсіресе украиндық «голодомор» куәгерлерінің КСРО-да миллиондаған адамды құрбан 

қылған ашаршылықтың орын алғандығы туралы естеліктері батыс зерттеушілерінің осы 

мәселемен арнайы айналысуына түрткі болды. Батыс зерттеушілерінің басым бөлігі 

Қазақстандағы ашаршылықты Украинада болған ашаршылық контекстінде қарастырды. 

Алайда соңғы жылдары шетел зерттеушілері Қазақстандағы ашаршылықты жеке тақырып 

ретінде зерттеу нысанына ала бастады. Отандық тарихнамаға шетелде ертеде шыққан 

зерттеулердің де маңызы бар, себебі олардың әдістемелік тәсілі, мәселеге қатысты 

көзқарастардың түрлілігі мен тақырыптың даму сызығын бағамдау үшін де қажет.  

КСРО ыдырағанға дейін 1930-шы жылдардағы ашаршылыққа қатысты шыққан 

еңбектердің қатарында Марта Брилл Олкоттың «Процесс коллективизации в Казахстане» атты 

зерттеу мақаласы (Олкотт, 1981) мен Роберт Конквесттің – «Жатва скорби. Советская 

коллективизация и террор голодом» монографиясы (Конквест, 1988) жарияланған. Жалпы 

Қазақстандағы 1930-шы жылдардағы ашаршылық жайлы тарихнама бұдан да ертеректе 

басталғанымен, бұл ғалымдардың аталмыш еңбектері әлемдік ғылыми қауымдастықта қазақ 

ашаршылығына деген қызығушылықты арттырып, осы бағытта шетелдік зерттеушілердің 

жаңа толқынының туындауына ықпал етті. 1981 жылы жазылған Марта Олкотт зерттеуінің 

ерекшелігі жалпы КСРО-да орын алған ашаршылық аясында Қазақстанды атап өтпей, 

еліміздегі ашаршылық апатын, оның ізашары болған ұжымдастыру науқанын арнайы тақырып 

етіп алғандығы. М. Олкоттың көлемді мақаласы темір перденің барында және архивтердің 

жабық уақытында жазылғанымен ҚазақАКСР-де дайындықсыз әрі тұрпайы жүргізілген 

ұжымдастыру науқанымен оған ұласқан аштық апатының ауқымдылығын обьективті бере 

алып, батыс жұртшылығын қазақ халқының ұлттық деңгейде жойылып кету қаупін туғызған 

ашаршылық қасіретімен таныстырған.  

Роберт Конквесттің жоғарыда аталған еңбегінде КСРО-ғы шаруалар мен партия 

арасындағы текетіресі және оның аштыққа ұласқан қайғылы салдары баяндалады. Басты 

назарда Украинадағы шаруалардың жағдайы, кулактардың тап ретінде жойылуы мен 

ашаршылық қарастырылған. Украинадағы ашаршылық шарттары мен салдарын КСРО-ның 

азиялық бөлігіндегі ашаршылықты салыстырмалы түрде зерделей отырып, ол қазақ жеріндегі 

орын алған аштық апатына да өзінің бағасын береді. Оның көрсетуінше: Бұрын-соңды 

отаршыл державалардың тарихында кездеспеген бұл адами және экономикалық апаттың 

себептері мен жағдайлары батыс мамандарының көңіл аударуына әбден лайық мәселе» деп, – 

қазақта болған ашаршылық апатының батыс тарихшыларының назарынан тыс қалып келе 

жатқанын меңзейді. Ол орталық пен жергілікті билік деректеріне сүйене отырып 

Қазақстандағы ауылшаруашылығының құлдырауына және аштықтың орын алуына қатысты 

Мәскеудің ашуын туғызған ашаршылықтан болған адам шығыны емес, сол ашаршылықтан 

экономиканың зардап шегуі еді, дейді. Мәскеу осыдан кейін жергілікті кадрлар арасында 

жаппай тазартулар жүргiзедi (Конквест, 1988: 291). Конквесттің айтуынша, ашаршылық апаты 

экономикалық және саяси қателіктер салдарынан туындады деп айту, бұл тар мағынада 

түсінушілік, бірақ сөздің кең мағынасында оның тамыры – адамзат мәдениетін дұрыс 

түсінбеушілікте жатыр. Қазақстанда партиялық ойлаудың таңғаларлық механикалық сипаты 

мен үстірттігі өте айқын көрінді – деп, орталықтың жергілікті экономиканың негізімен 

санаспай, әкімшілік-әміршілдік басқарудың салдарына нұсқайды. Зерттеу жұмысында 

келтірген есептеулерге сәйкес, ашаршылықтың алғашқы жылдарында, яғни 1930-1931 

жылдары қазақ халқының 15-20 пайызы республикадан тысқары: 300 000 Өзбекстанға, 

қалғандары кеңестік Орта Азияның басқа республикаларына және Қытайға босып кеткен. 

Көрші Орта Азия республикаларына барғандардың жағдайы, көшпей өз орнында 

қалғандармен бірдей болып, олардың көпшілігі үміттерін үзіп, кері оралған (Конквест, 1988: 

294). Р. Конквест сонымен қатар, ашаршылық барысында жергілікті халықтарға деген биліктің 

қатынасын сипаттайтын дерек келтіреді: Челябинскінің лауазымды партия қызметкері 

шетелдік коммунистке: «Ашаршылық бізге Оралда, Батыс Сібірде және Поволжьеде жақсы 

қызмет атқарып берді. Бұл аудандарда ашаршылық салдарынан құрбан болғандар негізінен 

бізге жат халықтар. Олардың орнын орталық облыстардан қашқан орыстар басты. Біз, әрине, 

ұлтшыл емеспіз, бірақ бұл қолайлы жағдайды бағаламауға да болмайды – деп, Челябинскінің 

партия қызметкері башқұрттар мен азиялық басқа да мұсылман халықтарының өлім-жітімінің 

жоғары болуын көбіне олардың бесжылдық міндеттемелеріне сәйкес көшпелі өмірден 

отырықшылыққа ауыса алмайтындығымен түсіндірген көрінеді (Конквест, 1988: 295). 

Ашаршылық апатынан пропорционалды түрде алғанда Украинаға қарағанда қазақ халықының 

көп бөлігі құрбан болған (Конквест, 1988: 297).  

Ашаршылық тақырыбына арналған келесі еңбек, француз тарихшысы Изабель 

Огайонның «Сталин тұсында КСРО қазақтарын отырықшыландыру. Ұжымдастыру және 

әлеуметтік өзгерістер (1928-1945)» атты кітабы 2006 жылы жарық көрді (Огайон, 2009). 

Зерттеудің бірінші бөлімінде отырықшылыққа көшу қарсаңындағы қазақ ауылының 

әлеуметтік құрылымы қарастырылады. Екінші бөлімде 1929 жылдың көктеміндегі КСРО-дағы 

ұжымдастырудың стратегиялық негіздерін және олардың Қазақстанда жүзеге асырылу 

барысын сыни талдау негізінде отырықшыландырудың кеңестік жоспарын жүзеге асырудың 

саяси-идеологиялық мән-мәтініне тоқталады. Мұнда қазақ қоғамының қарсылық көрсету 

әдістері мен оның салдарын талдау арқылы билік саясатының мотивтері мен мемлекет пен 

қоғам арасындағы текетірестің орын алуы жан-жақты талданады. Кітаптың үшінші бөлімі 

қазақтардың ашаршылық пен жаппай көшіп кетуіне жалпы талдау жасауға арналған. Соңғы 

қорытынды бөлімінде үстем әлеуметтік-экономикалық үлгі мен қазақ мал шаруашылығы 

қоғамының өзара әрекеттесуінің нәтижесінде жаңа қазақ аграрлық қоғамы туралы ойлар 

қарастырылады. И. Огайон өзінің зерттеу еңбегінің кіріспе бөлімінде орталықтың 

Қазақстандағы реформаларына қатысты келесідей қысқаша тұжырым жасайды: Кеңестік 

ауылды ұжымдастыру тарихы утопиядан практикалық әрекеттерге дейін жаппай                                  

зорлық-зомбылық саясатына және онымен бірге жүретін терең күйзелістерге негізделген. 

Қазақ тәжірибесі шын мәнінде бірегей болып табылады: КСРО-ның басқа этностарына – 

украиндар немесе Солтүстік Кавказ халықтарына қарағанда – қазақ қоғамының өмір салты мен 

құндылықтар жүйесі түбегейлі және қайтымсыз өзгерістерге ұшырағанын айтпағанда, ауылды 

кеңестендіру салдарынан демографиялық апатқа ұшырап, халықтың 1/3 бөлігін (1,3 млн. адам) 

жоғалтты (Огайон, 2009: 10).  

Украинадағы 1930-шы жылдардағы ашаршылық жайында 2010 жылы американдық 

тарихшы Норман Неймарк «Сталиндік геноцидтер» атты еңбегін көпшілікке ұсынды. 

Ғалымның зерттеу жұмысы украин халқының ашаршлығына арнағанымен Қазақ даласындағы 

ашаршылықты да айналып өтпеген. Ашаршылық құрбаны болған қазақтардың шығынын 

халықтың жалпы санына шаққанда ғалым келесідей тұжырым жасайды: Көшпелі және 

жартылай көшпелі ауылшаруашылық базасы кең Қазақстандағы ашаршылық Украинадағыдан 

да ауыр болды. Ашаршылықтан қайтыс болғандар саны 1,45 миллион адамға жетіп, жалпы 

қазақ халқының 38 пайызын құрады. Бұл Кеңес Одағындағы аштықтан зардап шеккен 

ұлттардың ішіндегі ең жоғары өлім көрсеткіші. Бұл қазақтардың көшпелі экономикасын 

күштеп «отырықшыландыру» саясаты арқылы талқандаудың қайғылы салдарын Мәскеудің 

елемеуі, ашаршылықтың басты себебі болды. Қазақтардың ашаршылыққа ұшыраған 

аймақтардан қашып кетуіне, қалалар мен елді мекендерге көмек сұрауына тосқауыл болған 

жоқ, бірақ олардың нашар күзетілген шекара арқылы Қытайға қашып кетуіне жол бермеуге 

тырысты. Көптеген қазақтар шетел асып қашпақ болғанда оққа ұшқан (Неймарк, 2010: 75). 

Норман Неймарк шетелдің басым зерттеушілері сияқты Қазақстандағы ашаршылыққа 

қатысты баға беруде нақты геноцид орын алғандығын жазады. Оның көрсетуінше 

ашаршылыққа ұшыраған қазақтар да, украиндар да азық іздеп Ресей мен Беларусь 

облыстарына барғанымен салыстырмалы түрде жылдам әрі тиімді көмек ала алмады. Сол 

сияқты Қазақстанда да, Украинада да халықтың ашаршылыққа ұшырағаны белгілі 

болғанымен билік кейбір ашаршылыққа ұшыраған басқа аймақтардағыдай күштеп 

реквизициялау шарттарын бірден жеңілдеткен жоқ. Осы және басқа да себептерге байланысты 

кейбір ғалымдар Мәскеудің мұндай пиғылына қатысты құжаттардың аздығына қарамастан, 

қазақ ашаршылығын геноцид деп атады. Ол сонымен қатар, ашаршылық мәселесін зерттеген 

Курт Йонассон сөзін келтіреді: «Қазақ халқының қасақана аштыққа ұшырауын қазақ 

зиялылары мен мәдениет қайраткерлерін тазартуларымен ұштастыруы, бұл геноцидтің айқын 

көрінісі болып табылатынына күмән келтірмейді». Мәскеудің украин және қазақ 

ашаршылығына қатысты саясатының айқын мақсаттары бірдей болғанын, яғни осы 

халықтардың ерекше ұлттық және этникалық мәдениетімен тығыз байланысты белгілі бір өмір 

салтын жою болғанын ескерсек, Йонассонның тұжырымының дұрыс екенін көреміз                                               

(Неймарк, 2010: 76). 

Роберт Киндлердің іргелі жұмысы қазақ руларын күштеп отырықшыландыру, 

ұжымдастыру жөніндегі кеңестік науқандары және сол науқандардың салдары болған 

ашаршылық жөніндегі жан-жақты зерттеу болып табылады (Киндлер, 2014). Автор 

Қазақстандағы ашаршылық қасақана жасалды деген пікірді құптамайды, бұл жөнінде ол орыс 

тарихнамасында айтылатын ұстаныммен пікірлес. Ол «геноцидтік ниетпен айыптау адамды 

апатқа ұшыраған халықтардың өздеріне қатыстылығын тексеру қажеттілігінен босатады» деп 

санайды. Өз ойын дамыта отырып, Киндлер әрі қарай былай деп жазады: «Адамдардың 

тағдырын қайсыбір абстрактілі «коммунистер» шешкен жоқ, көбінесе жергілікті 

партиядағылар, шаруалар, жұмысшылар аштықтың өмірі мен өліміне жауапты болды. Алайда 

украин тарихшылары да, олардың қазақ әріптестері де төменгі және орта әкімшілік буындағы 

кінәлілер мен олардың мотивтері туралы жазбайды» (Киндлер, 2014: 25). Дегенмен автор 

зерттеу гипотезасын әу бастан былай тұжырымдайды: «Қазақ көшпелілерінің 

отырықшылыққа көшуі «езгідегі» халықты азат ету бағдарламасы емес еді, және «жаңа адам» 

жасауды да мақсат еткен жоқ; сайып келгенде, ол негізінен большевиктердің билігін бекіту 

және даланың экономикалық ресурстарын неғұрлым тиімді пайдалану үшін қызмет етті» 

(Киндлер, 2014: 14). Автор жасаған тұжырымдарын дәлелдеуде мол фактілер мен құжаттық 

деректер келтіреді. 

Никколо Пианчиола 2018 жылы жариялаған «Қазақстандағы 1931-1933 жылдардағы 

үлкен ашаршылық туралы» мақаласында әрбір үшінші қазақстандықтың өмірін қиған апаттың 

басты себебі сталиндік жедел жаңғыртуда біліксіздік пен догматизм орын алғандығын алға 

тартады. Дәлірек айтқанда, қазақтардың кеңестік қоғамға жаппай күштеп интеграциялауда 

(толық мемлекеттік бақылау үшін) көшпелі өмір салты мен шаруашылығының ерекшеліктерін 

саналы түрде елемей, «идеалды түрдегі» модернизация үлгісін емес, практикалық жоспар 

ретінде ғана қабылдады. Бұл ашаршылық кезінде украиндықтарға қарағанда қазақтар 

арасындағы өлім-жітімнің салыстырмалы түрде жоғары болуын түсіндіреді (Пианчиола, 

2018).  

1930-шы жылдардағы ашаршылық жайлы соңғы жылдары жарық көрген шетелдік 

зерттеушілердің қатарында Сара Камеронның «Аштық жайлаған дала. Ашаршылық, 

озбырлық және кеңестік Қазақстанды орнату» атты еңбегі (Камерон, 2020). Камерон өзінің 

зерттеуінде Қазақстандағы ұжымдастыруды жаңа кеңес ұлтын құру және көшпелі қоғамды 

модернизациялау әрекеті ретінде қарастырады, бірақ сонымен бірге оны империялық 

отарлаудың кең контексті аясында да қарастырады. Ол қазақ даласындағы отаршылдық 

саясаттың (әсіресе Ресей империясының соңғы екі онжылдығы барысында) көшпелі өмір 

салтының елеулі өзгеруіне және экологиялық ортаның өзгеруіне әкелгенін айқын көрсетеді. 

Ресейдің еуропалық бөлігінен және Сібірден оңтүстікке шаруалардың жаппай қоныс аударуы 

далаға қысымды айтарлықтай арттырды: қазақтар өздерінің дәстүрлі жайылымдарынан 

қуылды, топырақтың тозуы басталды, су қоймалары құрғады, індеттердің таралу 

ықтималдығы артты және т.б. Мұның бәрі жағымсыз фон тудырып, кейіннен ашаршылықтың 

ауқымына әсер етті (Камерон, 2020: 26). Ғалым өзінің еңбегінде көшпелі қоғамды 

жаңғыртудың балама жолдары туралы айта отырып, 1920 жылдардың басында көптеген 

кеңестік агрономдардың көшпелі мал шаруашылығы Қазақстанның шөл-шөлейтті 

аймақтарын пайдаланудың ең тиімді жолы деген қорытындыларын келтіреді (Камерон, 2020: 

71). Осыған байланысты Кэмерон Мәскеу басшылығының Қазақстандағы ұжымдастыру 

кезіндегі апатқа апаратын шешімдері жергілікті жағдайды білместіктің нәтижесі болған жоқ 

деп есептейді. Көптеген адамдардың қырғынға ұшырау қаупі белгілі болды, бірақ саяси және 

экономикалық мақсаттардың пайдасы үшін, ондай қауіп еленбеді. Ғалым ашаршылыққа баға 

беруде өзінің бейтарап ұстанымына қарамастан, бұл мәселеде ол «қазақ ашаршылығы 



Asian Journal “Steppe Panorama” 2025. 12 (2) 

 

 

467  

адамзатқа қарсы қылмыс болды» деген баға береді. Кітаптың үш тарауы ұжымдастыру мен 

ашаршылыққа, сондай-ақ олардың ізашары болған Голощекиннің «Кіші Қазан» науқанын 

арналған. Камерон 1928–1934 жылдардағы оқиғаларды хронологиялық ретпен ашып, егжей-

тегжейлі баяндайды. Ғалымның осы баяндауларындағы ортақ желі – ұжымдастыруды 

ұйымдастыру мен дайындықтың нашарлығы, жергілікті деңгейде кадр тапшылығы, жергілікті 

халықтың өмірі мен мүддесіне немқұрайлы қарау, жергілікті белсенділер тарапынан 

түсінбеушілік, озбырлық, тонау, зорлық-зомбылық және босқыншылық. Ұрда-жық 

ұжымдастыру науқанына жауап ретінде көтерілістер мен шекаралас аудандарға қоныс аудару 

болды. Бұл оқиғалар жойқын әлеуметтік апатқа айналды, зауалдан белгілі бір дәрежеде сауығу 

бірнеше ондаған жылдар өткен соң ғана мүмкін болды (Камерон, 2020: 26). 

 

Қорытынды 

Тарихнамалық шолу көрсеткендей, өткен ғасырдың 20-30 жылдарындағы ашаршылық 

тарихын зерттеушілер еңбектерінде мәселенің барлық аспектілерін қарастыруға деген 

талпыныстың және отандық, шетелдік зерттеушілердің қызығушылықтарының артуын 

байқатады. Әсіресе соңғы онжылдықтарда Қазақстандағы ашаршылықты зерттеуде шетелдік 

авторлар ерекше белсенділік танытып, қазақстандық және ресейлік архивтерде осы 

тақырыпты жан-жақты зерттеп жүрген шетел тарихшыларының тұтас бір тобы қалыптасты. 

Олар Қазақстандағы ашаршылықтың ерекше сипатын Украинадағы аштықпен салыстыра 

отырып, ашаршылықтың айқын ұлттық ерекшелігін көрсетеді және оның орын алуындағы 

басты жауапкершілікті Одақтық орталыққа таңады. Қаралған зерттеулерде кеңестік 

модернизация аясындағы қазақтарды ұжымдастыру және отырықшыландыру науқандары 

шамадан тыс зорлық-зомбылық әдістерімен жүргізілген деген ұстаным ортақ. Ашаршылыққа 

қатысты шетелдік ғалымдардың зерттеулеріндегі ортақ кемшін тұсы – олардың негізінен орыс 

тіліндегі зерттеулерге сүйеніп, қазақ тіліндегі зерттеулерді пайдаланбауы. Мұндай олқылықты 

ресейлік зерттеушілері тарапы жайында да айтуға болады. Мұндағы кедергі боларлық тілдік 

факторды атасақ, шетелдік соңғы зерттеушілер қатарындағы С. Камерон өз еңбегінде отандық 

қазақ тілді зерттеулерді қолдана алғанын көреміз. Болашақта шетел зерттеушілерінің 

тарихнамасы қазақ тілді еңбектердің қатарымен толыға түссе, мәселенің обьективті 

зерттелуіне ықпал етері сөзсіз. 

Ғылыми айналымға енгізілген және талданған жаңа жазбаша және ауызша дереккөздер 

жаппай ашаршылық пен ұлттың демографиялық апаттың салдарын айқын көрсетеді. 

Зерттеулерде ұсынылған архивтік материал тақырыптың зерттеушілік базасын әлбетте 

кеңейтеді. Келешек ұрпаққа маңызды тарихи сабақ болатын осы қасіреттің толық объективті 

бейнесін сомдау, қазіргі ғалымдар алдындағы міндет. Сол кезең тарихи үдерістерін қалпына 

келтіру үшін, тарихшылар тек шынайы деректерге сүйенгені абзал. 

